Врз основа на член  64 став 1 од Законот за културата („Службен весник на Република Македонија“ бр. 31/98, 49/03, 82/05, 24/07, 116/10, 47/11, 51/11, 136/12, 23/13, 187/13, 44/14, 61/15, 154/15, 39/16 и 11/18 и „Службен весник на Република Северна Македонија“ бр. 265/24 и 132/25), Министерството за култура и туризам распишува 
КОНКУРС ЗА ОТКУП НА ЛИКОВНИ ДЕЛА ВО 2026 ГОДИНА

I. ОПШТИ ИНФОРМАЦИИ
Со цел поттикнување на современото ликовно творештво, развој на ликовната култура, обезбедување континуитет во развојот на македонската ликовна сцена и збогатување на збирките во националните установи од областа на културата, Министерството за култура и туризам во 2026 година ќе врши откуп на ликовни дела – уметнички дела од областа на визуелните уметности од галериски формат, со средства од Буџетот на Република Северна Македонија за 2026 година. 
Откупените дела ќе се распределат во националните установи од областа на музејско-галериската дејност, во согласност со нивните програмски потреби и стручни согледувања, во рамки на збирките на националните установи (музеи и галерии) и во согласност со позитивните законски одредби.
Откупените дела може да бидат доделени и на други државни органи и институции, во согласност со позитивните законски одредби. 

II. ПРИОРИТЕТИ
Приоритет при откупот ќе имаат:
· ликовни дела од автори кои дале значаен и континуиран придонес во развојот и афирмацијата на македонската современа ликовна уметност;

· ликовни дела со изразена уметничка, културна или историска вредност за националната и/или меѓународната ликовна сцена;
· ликовни дела што репрезентативно ги одразуваат современите уметнички практики и текови.
Понудувачот треба да исполни најмалку еден од утврдените приоритети.
III. КРИТЕРИУМИ

Стручната комисија ќе ги оценува понудените ликовни дела врз основа на нивната уметничка вредност, релевантност за националните збирки и усогласеност со целите на Конкурост, при што ќе ги земе предвид следните критериуми:

· Ликовно дело кое е јавно презентирано во рамки на самостојна или групна изложба, за кое е издадена соодветна изложбена публикација; 
· Ликовно дело од автори од особено значење, чие творештво претставува континуитет во уметничкото дејствување и е потврдено и валоризирано од ликовната критика и историјата на уметност;
· Соодветност на ликовното дело за музејско-галериско чување, заштита и долгорочна презентација.
При оценувањето, стручната комисија ќе ги земе предвид степенот и квалитетот на исполнетост на наведените критериуми, при што понуденото ликовно дело треба да исполнува најмалку два (2) од нив.

IV. ПРАВО НА УЧЕСТВО

· На Конкурсот за откуп на ликовни дела во 2026 година (во натамошниот текст: Конкурсот) може да учествуваат правни и физички лица – автори или сопственици на ликовни дела,  државјани на Република Северна Македонија.
· На Конкурсот, едно лице може да учествува со најмногу три понудени ликовни дела. 
· На Конкурсот може да бидат понудени ликовни дела од областа на визуелните уметности.
V. ДОКУМЕНТАЦИЈА ШТО СЕ ДОСТАВУВА ВО ВРСКА СО КОНКУРСОТ

1. Понуда за откуп на ликовните дела со податоци за понудувачот (име и презиме/назив, адреса, телефонски број за контакт).

2. Биографија на авторот (се доставува доколку на Конкурсот учествува самиот автор). 

3. Опис на ликовните дела со следниве податоци: автор, наслов, година на создавање, техника, димензии, краток опис на делото и визуелен приказ на делото (фотографија или друг соодветен визуелен материјал, во зависност од медиумот), како и релевантна документација (изложбени публикации, каталози, текстови или други материјали) со која се докажува дека се исполнети критериумите од глава III од Конкурсот). 

4. Предложена вредност на делото, изразена во нето-вредност во денари. Наведениот износ претставува референтна вредност и не ја обврзува стручната комисија при утврдувањето на откупната цена. При утврдување на откупната цена, стручната комисија ќе ги земе предвид уметничките и материјалните параметри, споредливите пазарни цени, како и расположливите буџетски средства за оваа намена. 
5. Доказ за сопственост на ликовното дело: купопродажен договор, акт за наследување во оригинал или копија заверена на нотар, или изјава за сопственост на делото заверена на нотар, со која понудувачот изјавува дека делото е во негова лична сопственост. 
6. Доколку подносителот на понудата е автор на делото, потребно е да достави изјава дека делото е во негова лична сопственост.
VI. НАЧИН И РОК ЗА ПОДНЕСУВАЊЕ

· Конкурсот ќе биде објавен во средствата за јавно информирање и на веб-страницата на Министерството за култура и туризам (www.kultura.gov.mk).
· Рокот за поднесување на понудите за откуп е до 4 февруари 2026 година.   
· Понудите за откуп со назнака: „За Конкурсот за откуп на ликовни дела во 2026 година“, се доставуваат по пошта или лично во писарницата на Министерството за култура и туризам, на адреса ул. „Ѓуро Ѓаковиќ“ бр. 61, Скопје, најдоцна до 16:30 часот на последниот ден од Конкурсот. 
· Понудите доставени по истекот на утврдениот рок, како и понудите што не ја содржат целокупната документација наведена во глава V од Конкурсот, нема да бидат разгледувани.
VII. ИЗВЕСТУВАЊЕ ЗА РЕЗУЛТАТИТЕ ОД КОНКУРСОТ
· Понудите ќе ги разгледува и оценува стручна комисија, составена од еминентни професионалци од областа на визуелните уметности.

· За резултатите од Конкурсот, учесниците ќе бидат известени со решение на Министерството за култура и туризам.

· Резултатите од Конкурсот ќе бидат објавени и на веб-страницата на Министерството за култура и туризам. 
· Материјалите доставени на Конкурсот не се враќаат.
VIII. ПОТПИШУВАЊЕ ДОГОВОР ЗА ОТКУП

Министерството за култура и туризам ќе склучи договори за откуп со избраните учесници, со кои ќе се уредат меѓусебните права и обврски, начинот на користење, презентирање и јавно прикажување на делото, како и авторските и сродните права во согласност со важечките прописи на Република Северна Македонија.

IX. ДОПОЛНИТЕЛНИ ИНФОРМАЦИИ
Дополнителни информации во врска со Конкурсот може да се добијат на телефонските броеви 02/3240-556 и 3240-554, кај надлежниот државен службеник во Министерството за култура и туризам. 

